
Numri i dokumentit:     05486541 

 

PAKR.nr.573/2023 

 

NË EMËR TË POPULLIT 

 

GJYKATA E APELIT E KOSOVËS - Departamenti për të Krime të Rënda, kolegji i 

përbërë nga gjyqtarët Xhevdet Abazi, kryetar i kolegjit, Hashim Çollaku dhe Kadrije Goga 

Lubishtani, anëtar, me bashkëpunëtorin profesional Endrit Ajeti, procesmbajtës, në çështjen 

penale kundër të akuzuarve, L.R., nga Suhareka, për shkak të veprave penale blerja, posedimi, 

shpërndarja dhe shitja e pa autorizuar e narkotikëve, substancave psikotrope dhe analoge, nga 

neni 267 par.1 lidhur me nenin 77 par.1 nën par.1.2 dhe 1.5 të KPK, dhe mbajtja në pronësi, 

kontroll ose posedim të pa autorizuar të armëve, nga neni 366 par.1 të KPK, dhe E.SH., nga 

Suhareka, për shkak të veprës penale posedimi i pa autorizuar i narkotikëve, substancave 

psikotrope ose analoge, nga neni 269 par.1 të KPK, duke vendosur sipas ankesës së Prokurorisë 

Themelore në Prizren – Departamenti për Krime të Rënda, të ushtruar kundër aktgjykimit të 

Gjykatës Themelore në Prizren – Departamenti për Krime të Rënda, PKR.60/2023, të 

dt.27.06.2023, në seancën e kolegjit të mbajtur me dt.20.03.2024, mori këtë: 

 

A K T GJ Y K I M 

 

 

I. Me aprovimin e ankesës së Prokurorisë Themelore në Prizren – Departamenti për 

Krime të Rënda, ndryshohet aktgjykimi i Gjykatës Themelore në Prizren, PKR.nr.60/2023, i 

dt.27.06.2023, përkitazi me vendimin për dënimin, për të akuzuarin L.R., për shkak të veprës 

penale blerja, posedimi, shpërndarja dhe shitja e pa autorizuar e narkotikëve, substancave 

psikotrope dhe analoge, nga neni 267 par.1 lidhur me nenin 77 par.1 nën par.1.2 dhe 1.5 të KPK, 

ashtu që kolegji i Gjykatës së Apelit, të akuzuarit i shqipton dënimin me burgim në kohëzgjatje 

prej 1 (një) viti e 6 (gjashtë) muaj.  

 

Në dënimin e shqiptuar me burgim i llogaritet koha e kaluar në paraburgim nga 

dt.03.11.2022, gjerë me dt.02.06.2023.  

II. Sa i përket dënimit me gjobë për veprën e parë penale, të përshkruar sikurse në pikën 

II të dispozitivit të aktgjykimit, sa i përket të akuzuarit L.R., aktgjykimi ngel i pa ndryshuar, 

sikurse edhe për të akuzuarin E.SH., që i njëjti vërtetohet. 

 

A r s y e t i m 

 

Me aktgjykimin e Gjykatës Themelore në Prizren – Departamenti për Krime të Rënda, 

PKR.60/2023, të dt.27.06.2023, është shpallur fajtor i akuzuari L.R.: 

 

-ashtu që për shkak të veprave penale blerja, posedimi, shpërndarja dhe shitja e pa 

autorizuar e narkotikëve, substancave psikotrope dhe analoge, nga neni 267 par.1 lidhur me 

nenin 77 par.1 nën par.1.2 dhe 1.5 të KPK, i është shqiptuar dënimi me burgim në kohëzgjatje 

prej 7 (shtatë) muajve, si dhe dënimi me gjobë në shumën prej 1.200 (njëmijedyqind) Euro, dhe  

 

-për veprën penale mbajtja në pronësi, kontroll ose posedim të pa autorizuar të armëve, 

nga neni 366 par.1 të KPK, i është shqiptuar dënimi me gjobë në shumën prej 500 (pesëqind) 

Euro. 

 

Në dënimin e shqiptuar me burgim i është llogaritur koha e kaluar në paraburgim nga 

dt.03.11.2022, gjerë me dt.03.06.2023, kurse pjesën tjetër do ta mbajë në afat prej 15 ditëve, pas 

plotfuqishmërisë së aktgjykimit. 

 

Në kuptim të nenit 76 par.1 lidhur me par.2 pika 2.4 të KPK, i është shqiptuar dënimi me 

gjobë unik në shumën prej 1.700 (njëmijeshtatëqind) Euro, i cili dënim duhet të paguhet në afat 

prej 15 ditëve, pas plotfuqishmërisë së aktgjykimit, në të kundërtën i njëjti do të zëvendësohet 

me 85 (tetëdhjetepesë) ditë burgim, duke llogaritur për çdo ditë të kaluar në burg nga 20 Euro, 

dhe  

 

-të akuzuarin E.SH., për shkak të veprës penale posedimi i pa autorizuar i narkotikëve, 

substancave psikotrope ose analoge, nga neni 269 par.1 të KPK, i ka shqiptuar dënimin me gjobë 

në shumën prej 400 (katërqind) Euro, të cilin dënim është obliguar që të paguaj në afat prej 15 

ditëve, pas plotfuqishmërisë së aktgjykimit, në të kundërtën i njëjti do të zëvendësohet me 20 

ditë dënim me burgim, duke llogaritur për çdo ditë të kaluar në burg nga 20 Euro.  

 

Në kuptim të nenit 267 par.5 të KPK, të akuzuarit L.R. i konfiskohet substanca narkotike 

dhe atë: 5 (pesë) qese najloni substancë narkotike të llojit “kokain”, me peshë të përgjithshme 

prej 2.73 gram evidentuar si dëshmia numër #1, 5 (pesë) qese najloni substancë narkotike të llojit 

“kokainë”,  me peshë të përgjithshme prej 2.59 gram, evidentuar si dëshmia numër #2 dhe 1 (një) 

qese najloni substancë narkotike të llojit “kokainë”, me peshë të përgjithshme prej 0.559 gram, 

evidentuar si dëshmi me numër #J11.  

 

Të akuzuarit E.SH. i është konfiskuar, substanca narkotike dhe atë: 1 (një) qese najloni 

me substancë narkotike e llojit “kokainë”, me peshë të përgjithshme prej 0.70 gram, evidentuar 

si dëshmia numër D#1, të cilat janë mbajtur në kundërshtim me ligjin. Po ashtu i janë konfiskuar 

edhe mjetet e tjera për shpërndarjen e substancës narkotike dhe atë: 1 (një) peshore digjitale, 

evidentuar si dëshmi numër #J2, 1 (një) peshore digjitale me mbishkrim “Capacity 3 kg Divison 

5G”, evidentuar si dëshmi me numër #J4, 1 (një) aparat për vakum me mbishkrim “Caso Design 

VC 9”, evidentuar si dëshmi numër #J5, 1 (një) aparat për vakum me mbishkrim “Fagor”, 

evidentuar si dëshmi me numër #J6 dhe 1 (një) role najloni, evidentuar si dëshmi me numër #J7 

– të cilat janë përdorë me rastin e kryerjes së veprës penale - mbajtur në kundërshtim me ligjin. 

 

Në kuptim të nenit 366 par.3 të KPK, të akuzuarit L.R. i është konfiskuar arma dhe 

municioni dhe atë: 1 (një) pistoletë me ngjyrë të zezë, me mbishkrim “ZORAKI M906-B, pa 

karikator me numër serie (000289), evidentuar si dëshmi me numër #J15, 3 (tre) fishek të kalibrit 

të panjohur, evidentuar si dëshmi numër #J1 dhe 1 (një) karikator me 3 (tre) fishek të kalibrit të 

panjohur, evidentuar si dëshmi numër #J9, pasi që nga ana e akuzuarit janë mbajtur në 

kundërshtim me ligjin në fuqi. 

 

Të akuzuarit L.R., në kuptim me nenin 277 të KPK, dëshmia #J10 dhe atë: 

kartëmonedhat 16x20 €, 9x10 €, 18x5 €, 1x2 €, 2x1 €, 1x0.50 €, 1x0.10 €, gjithsejtë 504.60 € 

(pesëqind e katër euro e gjashtëdhjetë cent), pronë e të akuzuarit L.R., i janë konfiskuar pasi 

që janë përfituar me rastin e kryerjes dhe financimit të veprës penale, andaj edhe këto mjete 

financiare derdhen në buxhetin e Republikës së Kosovës. 

 

Të akuzuarit L.R., në kuptim të nenit 276 të KPPK, i janë konfiskuar edhe provat 

materiale dhe atë: 1 (një) kovë plastike me materie në peshë të përgjithshme prej 1403.96 gram, 

evidentuar si provë me numër #J3 dhe 3 (tre) qese najloni me materie në peshë prej 1.517 gram, 

evidentuar si provë me numër #J8, të cilat kanë rezultuar se janë paracetamol, pasi që janë 

qenësisht të rrezikshme dhe të paligjshme, automatikisht i nënshtrohen konfiskimit. 

 

 Në kuptim të nenit 113 të KPPK, të akuzuarit L.R., i kthehet pasuria e sekuestruar 

përkohësisht dhe atë: 1 (një) veturë e tipit WV Passat, ngjyrë hiri me targa 04-498-HF, me numër 

të shasisë WV2223CZDE153654 me librezë dhe çelës, evidentuar si dëshmi me numër #J12, 1 

(një) telefon “Iphone 13” ngjyrë e kaltër, me numër IMEI 356740911004415, evidentuar si 

dëshmia numër #J13 dhe 1 (një) telefon “Iphone 6” me numër IMEI 352091070498764, 

evidentuar si dëshmia numër #J14, pasi që nuk ka bazë për konfiskimin e tyre. 

 

 I akuzuari L.R., është obliguar të kompensoj shumën e parave në lartësi prej 460 € 

(katërqind e gjashtëdhjetë) siguruar nga fondi i fshehtë i Policisë së Kosovës, për kryerjen e dy 

blerjeve të simuluara, ashtu që mjetet duhet të derdhen në llogarinë bankare të Policisë së 

Kosovës, me numër të xhirollogarisë 1000400070001247, me numër fiskal 600534847 me 

numër të biznesit 07000019, në afat prej 15 (pesëmbëdhjetë) ditëve, pas plotfuqishmërisë së 

aktgjykimit. 

 

Janë obliguar të akuzuarit në mënyrë solidare të paguajnë shpenzimet e procedurës penale 

sipas llogarisë së gjykatës, ndërsa në emër të paushallit gjyqësor të paguaj secili veç e veç 

shumën prej nga 50 € (pesëdhjetë euro), të gjitha këto në afat prej 15 (pesëmbëdhjetë) ditëve, 

pas plotfuqishmërisë së aktgjykimit, nën kërcënim të ekzekutimit të dhunshëm. 

 

Të akuzuarit janë obliguar të paguajnë secili veç e veç nga 50 € (pesëdhjetë), në emër të 

taksës për kompensimin e viktimave të krimit, në afat prej 15 ditëve pas plotfuqishmërisë së 

aktgjykimit, nën kërcënim të ekzekutimit të dhunshëm. 

 

 Kundër këtij aktgjykimi, në afatin ligjor, ankesë ka ushtruar Prokuroria Themelore në 

Prizren, për shkak të vendimit lidhur me sanksionin penal, duke theksuar se gjykata e shkallës 

së parë të akuzuarin L.R., e ka shpallur fajtor për veprën penale të përshkruar sikurse në pikën I 

dhe II të dispozitivit të aktgjykimit, mirëpo jemi të mendimit se nuk i ka shqiptuar dënim adekuat 

përgjegjësisë penalo juridike, dhe ka propozuar që aktgjykimi i gjykatës së shkallës së parë të 

ndryshohet dhe të akuzuarit L.R., ti shqiptoj dënim më të ashpër. 

 

 -përgjigje në ankesë të prokurorisë, ka ushtruar mbrojtësi i të akuzuarit L.R., av.Arben 

Ramadani, dhe ka propozuar që ankesa e prokurorisë të refuzohet si e pabazuar, kurse aktgjykimi 

i gjykatës së shkallës së parë të vërtetohet.  

 

 Prokuroria e Apelit në Prishtinë, me shkresën PPA/I.nr.521/2023, të datës 25.09.2023, 

duke u sqaruar përkitazi me ankesën e ushtruar nga ana e Prokurorisë Themelore në Prizren – 

Departamenti për Krime të Rënda, aktgjykimin e ankimuar, si dhe shkresave të tjera të lëndës, 

ka propozuar që ankesa e ushtruar nga ana e prokurorisë të aprovohet si e bazuar, kurse 

aktgjykimi i Gjykatës Themelore në Prizren – Departamenti i Krimeve të Rënda, PKR.60/2023, 

i dt.27.06.2023, të ndryshohet ashtu që të akuzuarit ti shqiptohen dënime më të ashpra, për veprat 

penale të kryera.  

 

Në kuptim të nenit 390 të KPPK, kolegji i kësaj gjykate ka caktuar seancën e kolegjit për 

dt.20.03.2024, dhe i ka njoftuar në mënyrë të rregullt të gjitha palët nga shkresat e lëndës.  

 

Në seancë të kolegjit ka prezantuar i akuzuari L.R., dhe mbrojtësi i të akuzuarit L.R., 

av.Arben Ramadani, kurse nuk kanë prezantuar Prokurori i Apelit, i akuzuari E.SH., si dhe 

mbrojtësi i të akuzuarit E.SH., av.Sylë Hoxha, përkundër asaj që janë njoftuar në mënyrë të 

rregullt e cila vërtetohet nga shkresat e lëndës. 

 

Mbrojtësi i të akuzuarit L.R., av.Arben Ramadani, ka deklaruar se lidhur me këtë çështje 

penale kemi paraqitur përgjigje në ankesë, kurse jemi të mendimit se vendimi i Gjykatës 

Themelore është i drejtë dhe i bazuar në ligj, pasi që gjykata e shkallës së parë, i ka vlerësuar të 

gjitha rrethanat, sikurse ato lehtësuese dhe rënduese, ashtu që me rastin e marrjes së vendimit 

për dënimin, caktimit të llojit dhe lartësisë së tij. Me rastin e shqiptimit të dënimit, gjykata e 

shkallës së parë i ka dhënë peshë më shumë sesa që duhet rrethanave rënduese, duke mos i marrë 

parasysh rrethanat lehtësuese, sikurse janë: pranimi i fajësisë nga i akuzuari, pendimin e tij, se i 

njëjti ka shprehur keqardhje dhe ka premtuar që në të ardhmen nuk do të kryej vepra penale, si 

dhe faktin se i njëjti nuk është recidivist i këtyre lloj veprave penale, andaj ka propozuar që 

vendimi i gjykatës së shkallës së parë të vërtetohet, kurse ankesa e prokurorit të shtetit të 

refuzohet si e pa bazuar.  

 

I akuzuari L.R., ka deklaruar se e mbështet deklarimin e mbrojtësit së tij, tjetër nuk ka 

çka të shton. 

 

Gjykata e Apelit në kuptim të nenin 394 të KPPK, duke vlerësuar pretendimet ankimore 

nga ankesa e ushtruar nga ana e Prokurorisë Themelore në Prizren, propozimit me shkrim të 

Prokurorisë së Apelit në Prishtinë, si dhe shkresave tjera të lëndës ka gjetur se: 

 

Ankesa e Prokurorisë Themelore në Prizren, përkitazi me të akuzuarin L.R., për 

pikën I të dispozitivit të aktgjykimit, është e bazuar. 

 

Meqenëse aktgjykimi i gjykatës së shkallës së parë, nuk është ankimuar për shkak të 

shkeljeve esenciale të dispozitave të procedurës penale, në kuptim të nenit 384 të KPPK, kolegji i 

Gjykatës së Apelit, duke vepruar në pajtim me nenin 394 të KPPK, e shqyrtoj aktgjykimin e 

ankimuar nëse i njëjti është marrë me shkelje esenciale të dispozitave të procedurës penale, dhe 

gjeti se i njëjti nuk përmban shkelje të dispozitave të procedurës penale, e as shkelje të ligjit penal, 

të cilat do të kushtëzonin anulimin e tij, si dhe shkeljet e ligjit penal,  për të cilat kjo gjykatë 

kujdeset kryesisht sipas detyrës zyrtare.  

 

Aktgjykimi i gjykatës së shkallës së parë, sipas ankesës së Prokurorisë, është  ankimuar 

për shkak të vendimit lidhur me sanksionin penal, duke pretenduar se në këtë çështje penale, 

sipas aktgjykimit të gjykatës së shkallës së parë, i akuzuari është shpallur fajtor për shkak të 

veprës penale blerja, posedimi, shpërndarja dhe shitja e pa autorizuar e narkotikëve, substancave 

psikotrope dhe analoge, nga neni 267 par.1 lidhur me nenin 77 par.1 nën par.1.2 dhe 1.5 të KPK, 

dhe i ka shqiptuar dënimi me burgim në kohëzgjatje prej 7 (shtatë) muajve, në të cilin dënim i 

ka llogaritur kohën e kaluar në masën e paraburgimit, si dhe dënimi me gjobë në shumën prej 

1.200 Euro, kurse për veprën penale mbajtja në pronësi, kontroll ose posedim të pa autorizuar të 

armëve, nga neni 366 par.1 të KPK, i ka shqiptuar dënimi me gjobë në shumën prej 500 

(pesëqind) Euro. 

 

Po ashtu në kuptim të nenit 76 par.1 lidhur me par.2 nën par.2.4 të KPK, i ka shqiptuar 

dënimin unik me gjobë në shumën prej 1.700 Euro, ndërsa të akuzuarit E.SH. e ka shpallur fajtor 

për veprën penale posedimi i pa autorizuar i narkotikëve, substancave psikotrope ose analoge, 

nga neni 269 par.1 të KPK dhe i ka shqiptuar dënimin me gjobë në shumën prej 400Euro. 

 

Sipas ankesës pretendimet ankimore shkojnë në drejtim të akuzuarit L.R., përkitazi me 

vendimin për dënimin, duke theksuar se rrethanat lehtësuese çfarëdo qofshin, nuk mund të 

shkojnë në dëm të rrethanave rënduese, sepse me dënimin e shqiptuar nuk pritet që të arrihet 

efekti dhe qëllimi i dënimit, i paraparë me ligj.  

 

Sipas prokurorisë është në faqen 3, konstatimi se i akuzuari L.R., është recidivist i 

veprave penale, por nuk ka dhënë ndonjë numër të lëndëve, e cila është e plotfuqishme.  

Kolegji i kësaj gjykate ka vlerësuar aktgjykimin e gjykatës së shkallës së parë, sipas 

ankesës së ushtruar nga ana e Prokurorisë Themelore në Prizren, lidhur me vendimin për 

sanksionin penal të shqiptuar, dhe ka ardhur në përfundim se aktgjykimi i gjykatës së shkallës 

së parë nuk përfshihet me shkeljet esenciale të dispozitave të procedurës penale, si dhe shkeljet 

e ligjit penal, se gjendja faktike është vërtetuar në mënyrë të drejtë dhe të plotë, e cila vërtetohet 

nga pranimi i fajësisë nga ana e secilit të akuzuar, si dhe nga provat e tjera materiale, e cila 

rezulton nga shkresat e lëndës. Gjykata e shkallës së parë me rastin e marrjes së vendimit për 

dënimin, ka vlerësuar të gjitha rrethanat në kuptim të nenit 69 dhe 70 të KPK, e duke i vlerësuar 

rrethanat lehtësuese dhe rënduese, ashtu që si rrethanë rënduese ka pasur parasysh se i akuzuari 

edhe më parë ka qenë i dënuar me aktgjykim të plotfuqishëm PKR.nr.86/2016, P.nr.100/2017, 

dhe P.nr.244/2019, ndërsa për të akuzuarin E.SH., nuk ka gjetur ndonjë rrethanë rënduese.  

 

Nga rrethanat lehtësuese ka vlerësuar se secili i akuzuar ka pranuar fajësinë për veprën 

penale e cila i vihet në barrë, se kanë premtuar që në të ardhmen nuk kanë me ra në kundërshtim 

me ligjin, se i  akuzuari E.SH., për herë të parë ka ra në kundërshtim me ligjin, kurse i akuzuari 

L.R., është mbajtës i vetëm i familjes, andaj në prani të vlerësimit të të gjitha këtyre rrethanave 

e duke vlerësuar ankesën e prokurorisë, kolegji i Gjykatës së Apelit, gjen se dënimi i shqiptuar 

me burgim të akuzuarit të parë për veprën penale të përshkruar  sikurse në pikën I të dispozitivit 

të aktgjykimit, e posaçërisht duke pasur parasysh se i njëjti edhe më parë ka qenë i dënuar që 

rezulton nga aktgjykimet e lartë theksuara, si dhe mënyrës së kryerjes së veprës penale dhe 

shpalljes së intensitetit të kryerjes së të njëjtës, kolegji i Gjykatës së Apelit, drejt ka vlerësuar 

dhe i ka shqiptuar dënimin me burgim për veprën penale blerja, posedimi, shpërndaj dhe shitja e 

pa autorizuar e narkotikëve dhe substancave psikotrope dhe analoge, nga neni 267 par.1 lidhur 

me nenin 77 par.1 nën par.1.2 dhe 1.5 të KPK, sikurse në dispozitiv të aktgjykimit.  

 

Kjo rezulton edhe nga ankesa e prokurorisë, që ka theksuar se i akuzuari ka qenë 

recidivist, e cila edhe është konfirmuar nga ana e gjykatës së shkallës së parë, me aktgjykimet e 

lartë theksuara, andaj kolegji është i bindur se me dënimin me burgim të shqiptuar, të akuzuarit 

L.R., do të arrihet efekti dhe qëllimi i tij, që të parandalojë kryerësit nga kryerja e veprave penale 

në të ardhmen dhe të bëjë rehabilitimin e tij, të parandalojë personat e tjerë nga kryerja e veprave 

penale, të bëjë kompensimin e viktimave ose të komunitetit për humbjet ose dëmet e shkaktuara 

nga vepra penale dhe të shprehë gjykimin shoqëror për veprën penale, ngritjen e moralit dhe 

forcimin e detyrimit për respektimin e ligjit, të paraparë në nenin 38 të KPK-së. 

 

Sa i përket të akuzuarit E.SH., përkundër asaj që i njëjti është shpallur fajtor për shkak të 

veprës penale posedimi i pa autorizuar i narkotikëve,  nga neni 269 par.1 të KPK, dhe për këtë 

vepër penale shprehimisht theksohet: “kushdo që pa autorizim posedon narkotik, substanca 

psikotrope ose analoge, dënohet me gjobë dhe burgim prej 1deri në 3 vite”, nga ana e gjykatës 

së shkalës së parë, i është shqiptuar vetëm dënimi me gjobë, në shumën prej 400 Euro, kurse 

dënimi me burim nuk është shqiptuar dhe nuk është dhënë ndonjë arsye për mos shqiptimin e të 

njëjtit.  

Kolegji ka vlerësuar se në drejtim të akuzuarit E.SH., për dënimin e shqiptuar apo mos 

përmbushjen e obligimit ligjor, nga ana e gjykatës pasi që nuk ka ankesë edhe nuk ka mundur që 

të vepron.  

 

 Nga sa u tha më lartë e në pajtim me dispozitën e nenit 401 të KPPK, u vendos sikurse 

në dispozitiv të këtij aktgjykimi. 

 

GJYKATA E APELIT E KOSOVËS 

                    PAKR.nr.573/2023, të datës 20.03.2024 

 

   Procesmbajtës,                             Anëtarët e kolegjit,                     Kryetar i kolegjit,   

   Endrit Ajeti                                  Hashim Çollaku                          Xhevdet Abazi 

 

                                                          Kadrije Goga Lubishtani  

 

    


